
RAPORT NDËRKOMBËTAR PËR LIRINË FETARE NË KOSOVË PËR 

VITIN 2014 

 

Përmbledhje ekzekutive 

 

Kushtetuta pohon lirinë fetare, por ligji nuk e specifikon mënyrën në të cilën 

grupet fetare mund të regjistrohen për të fituar status ligjor. Qeveria zbatoi ligjin 

me të cilin mbroheshin zonat e veçanta të mbrojtura (ZVM) fetare e kulturore 

duke ofruar masa të sigurisë për objekte fetare. Policia e Kosovës (PK) arrestoi 

disa figura fetare të Bashkësisë Islame të Kosovës (BIK) nën akuzat për ndihmë 

apo kryerje të veprave penale kundër rendit kushtetues dhe sigurisë së vendit, 

përfshirë nxitjen e urrejtjes. Qeveria ndërmori disa masa për ta përmirësuar 

tolerancën fetare mes shqiptarëve myslimanë dhe serbëve ortodoksë dhe dënoi 

vandalizimin e shtëpive të adhurimit fetar të pakicave, por grupet fetare thanë se 

autoritetet komunale shpesh nuk i trajtonin njëlloj grupet, posaçërisht në lidhje 

me sigurimin dhe mbrojtjen e pronës fetare. 

 

Protestuesit shqiptarë i gjuajtën me gurë dhe u përpoqën t’i pengonin pelegrinët 

ortodoksë serbë, përfshirë personat e zhvendosur brenda vendit (PZHBV), për të 

marrë pjesë në meshën e krishtlindjes në Gjakovë dhe për ta kremtuar Festën e 

Zonjës së Bekuar në fshatin Mushtisht në komunën e Suharekës. Në disa raste u 

vandalizuan pronat fetare, posaçërisht kishat ortodokse serbe dhe protestante. 

 

Përfaqësues të Ambasadës Amerikane shpesh u takuan me zyrtarë qeveritarë për 

ta nxitur tolerancën fetare, miratimin e legjislacionit për të lejuar regjistrimin e 

institucioneve fetare dhe për ta mbështetur zbatimin e plotë të ligjit mbi ZVM-

të. Ambasada sponsorizoi një konferencë mbi tolerancën ndërfetare dhe një 

projekt për ta theksuar trashëgiminë hebraike në Prishtinë. Ambasada u siguroi 

mjete financiare partnerëve që përfunduan punët restauruese në disa prona të 

kishës ortodokse serbe (KOS). 

 

Seksioni I. Demografia fetare 

 

Qeveria e SHBA-së vlerëson se numri i përgjithshëm i popullsisë është 1,9 

milionë banorë (vlerësim i korrikut të vitit 2014). Të dhënat e regjistrimit të 

përgjithshëm nga viti 2011 tregojnë se 95,6 për qind e popullsisë identifikohen 

si myslimanë, 2,2 për qind si katolikë romanë dhe 1,4 për qind si serbë 

ortodoksë. Kategoritë e regjistrimit të përgjithshëm “Tjetër”, “Asnjë” ose “S’ka 

përgjigje”, secila përbën më pak se një për qind.  

 

Pjesa më e madhe e popullatës myslimane i takon shkollës Hanafi, ndonëse një 

numër i tyre ndjekin traditat Sufi. Shumica e anëtarëve të KOS-it jetojnë në 

enklava serbe ose në rajone veriore. Bashkësitë më të mëdha katolike jetojnë në 

Gjakovë, Janjevë, Klinë, Prishtinë dhe Prizren. Popullata të vogla protestantësh 

jetojnë në qytete, por përqendrimi i tyre më i madh është në Prishtinë. 

Bashkësia hebraike jeton kryesisht në Prishtinë dhe Prizren. 

 

Feja dhe përkatësia etnike janë shpesh të lidhura, me serbët që në përgjithësi i 

takojnë KOS-it, ndërsa pjesa më e madhe e qytetarëve aktivë fetarë me 

prejardhje shqiptare janë myslimanë. 

 

Seksioni II. Statusi i respektimit të lirisë fetare nga Qeveria 

 

Korniza ligjore 

 

Kushtetuta pohon të drejtën e lirisë së ndërgjegjes dhe fesë për të gjithë 

qytetarët pavarësisht bindjeve të tyre fetare. Kushtetuta garanton të drejtën për 

ta ndërruar, shprehur, ushtruar dhe abstenuar nga feja, individualisht apo si 

anëtar i një bashkësie fetare. Ajo parashikon ndarjen e bashkësive fetare nga 

institucionet publike, përfshirë të drejtën e grupeve fetare për t’i rregulluar në 

mënyrë të pavarur organizatat, aktivitetet dhe ceremonitë e tyre, dhe të drejtën 

për të themeluar institucione bamirësie. Ajo garanton të drejta të barabarta për të 

gjitha bashkësitë fetare, përcakton që vendi nuk ka fe zyrtare, siguron mbrojtjen 

dhe ruajtjen e trashëgimisë fetare të vendit, dhe ndalon diskriminimin e bazuar 

në fe. 

 

Kushtetuta parashikon zyrën e Avokatit të Popullit, e cila është përgjegjëse për 

monitorimin e lirisë fetare, ndër të drejta të tjera të njeriut. 

 

Ligji nuk parashikon mekanizëm ligjor apo udhëzim specifik për regjistrim të 

grupeve fetare për të fituar status ligjor, por ai gjithashtu nuk kërkon që grupet 

të regjistrohen. Ligji thekson që nuk ka fe zyrtare dhe i njeh pesë grupe kryesore 

fetare: BIK-un, KOS-in, kishën katolike, bashkësinë hebraike dhe kishën 

ungjillore (protestante). Kjo njohje nuk ofron mbrojtje apo përfitime shtesë për 

këto pesë grupe. 

 

Edukata fetare nuk kërkohet në shkolla publike dhe Kushtetuta parashikon të 

drejtën e bashkësive fetare për t’i themeluar dhe menaxhuar institucionet e veta 

private të edukimit dhe trajnimit. 

 

Ligji parashikon mbrojtje për ZVM-të në bazë të rëndësisë fetare e kulturore 

duke kufizuar aktivitetet në afërsi që mund ta dëmtojnë mjedisin e tyre historik, 

kulturor apo natyror. Sipas ligjit, Këshilli për Zbatim dhe Monitorim (KZM) 

gjykon kontestet lidhur me ZVM-të dhe çështje të tjera që kanë të bëjnë me 

trashëgiminë fetare e kulturore. KZM përbëhet nga ministritë dhe agjencitë 

qeveritare, si Ministria e Mjedisit dhe Planifikimit Hapësinor (MESP) (si 

bashkëkryesuese), Ministria e Kulturës, Rinisë dhe Sportit, KOS-i dhe palë të 

interesuara neutrale, si Përfaqësuesi Special i Bashkimit Evropian (si 

bashkëkryesues) dhe Organizata për Siguri dhe Bashkëpunim në Evropë 

(OSBE). 

 

Praktikat qeveritare 

 

Qeveria u angazhua me ekspertë ligjorë nga bashkësitë fetare për ta trajtuar 

mungesën e një mekanizmi për regjistrim të grupeve fetare. Grupet fetare të 

pakicave vazhduan të përjetojnë probleme për marrjen e pronës për kisha dhe 

varreza. Disa konteste të vjetra mbi pronësinë e pronës fetare mbetën të 

pazgjidhura. Policia arrestoi disa figura fetare të BIK-ut nën akuzat penale për 

ndihmë apo kryerje të veprave penale kundër rendit kushtetues dhe sigurisë së 

vendit dhe nxitje të urrejtjes. Policia arrestoi një prift të KOS-it pas një 

kundërvajtjeje në trafik. 

 

Më 17 shtator, PK arrestoi tetë imamë të emëruar nga BIK-u nën akuzat për 

ndihmë apo kryerje të veprave penale kundër rendit kushtetues dhe sigurisë së 

vendit, përfshirë nxitjen e urrejtjes. Disa prej të arrestuarve u akuzuan për 

inkurajim dhe organizim të të rinjve për të luftuar në Siri dhe Irak me organizata 

terroriste. Mediat raportuan se hetimi kishte në shënjestër imamët nga Prishtina, 

Gjilani, Prizreni, Kaçaniku, Hani i Elezit dhe Dragashi. Katër të dyshuar të tjerë, 

që nuk ishin punonjës të BIK-ut, por që pohuan të ishin imamë, u arrestuan 

gjithashtu. BIK-u u tha mediave se ishte i shqetësuar lidhur me arrestimet, por 

theksoi që askush nuk është mbi ligjin. Në fund të vitit, vetëm imami Zekirja 

Qazimi i Xhamisë Al Kudus në Gjilan mbeti nën arrest. Të dyshuarit e tjerë u 

liruan përkohësisht ose u vunë nën arrest shtëpiak gjatë kohës që rastet e tyre 

ishin duke u hetuar. 

 

Zyrtarët e KOS-it raportuan se PK-ja arrestoi priftin e KOS-it Stevo Mitriq nga 

Kisha e Shën Nikollës në Prishtinë më 22 maj. PK-ja ia shqiptoi Mitriqit, i cili 

ishte i veshur në veshje fetare të KOS-it, një gjobë për shpejtësi, më pas ia vuri 

prangat dhe e arrestoi kur ai kërkoi që dënimi të shkruhej në gjuhën serbe, siç 

lejohet me ligj. 

  

PK-ja e ndaloi Mitriqin për katër orë dhe gjoja e fyeu për shkak se ishte serb i 

Kosovës dhe prift i KOS-it. Një gjykatës i Suharekës vendosi që Mitriqi kishte 

të drejtë që dënimi t’i shkruhej në gjuhën serbe, por gjithashtu e gjobiti me 150 

euro ($182) për “pengim të policit në detyrë”. Mitriq ushtroi ankesë kundër këtij 

aktvendimi. KOS tha që nuk kishte marrë asnjë informatë lidhur me ankesën e 

ushtruar nga Mitriqi kundër PK-së. 

Më 30 tetor, në një konferencë të sponsorizuar nga OSBE-ja, udhëheqës nga 

BIK-u, KOS-i, kisha katolike, kisha ungjillore (protestante) dhe bashkësia 

hebraike i përshkruan sfidat e krijuara nga mungesa e një mekanizmi që grupet 

fetare të regjistrohen dhe të fitojnë status ligjor. Udhëheqësit kritikuan qeverinë 

për dështimin e vet për ta përfunduar projektligjin për ndryshimin e Ligjit mbi 

Liritë Fetare. Asnjëri prej këtyre grupeve fetare nuk ishte pajtuar të regjistrohej 

si OJQ, siç lejohej me ligj deri në vitin 2009. Ndonëse shumë grupe thanë se 

gjetën metoda alternative për të kryer punët e veta, disa raportuan për vështirësi 

në regjistrimin e pronës e të automjeteve, në hapjen e llogarive bankare dhe në 

pagimin e tatimeve në pagat e punëtorëve. Disa bashkësi fetare ishin në gjendje 

të hapnin llogari bankare dhe kisha protestante mori një numër tatimor nga 

qeveria për t’i paguar tatimet, por disa bashkësi thanë se ende e kishin të 

vështirë të kryenin detyrat themelore financiare. 

 

Më 10 nëntor, zyra ligjore e Kryeministrit u takua me ekspertë të bashkësive 

fetare për ta trajtuar mungesën e një mekanizmi ligjor për regjistrimin e grupeve 

fetare. Gjatë takimit u shqyrtua Raporti i 25 marsit i Komisionit të Venedikut të 

Këshillit të Evropës që përfshinte mbi 100 sugjerime e rekomandime për 

projektligjin. Qeveria pranoi disa prej rekomandimeve të grupit të ekspertëve 

për ta ndryshuar projektligjin para se ai të hapej për debat publik. 

 

Disa zyrtarë të shkollave zbatuan një udhëzim administrativ të lëshuar më herët 

nga Ministria e Arsimit, Shkencës dhe Teknologjisë që ua ndalonte nxënëseve 

të shkollave fillore e të mesme veshjen e shamive në objekte shkollore; të tjerët 

nuk e zbatuan. Zyra e Avokatit të Popullit pranoi një raport nga një shkollë e 

cila ua ndalonte nxënëseve ta vijonin mësimin gjersa mbanin shami. Sipas BIK-

ut, shkollat publike i përjashtuan tetë nxënëse për shkak të mbajtjes së shamisë 

gjersa e vijonin mësimin. Megjithatë, administratorët në komunën e Gjilanit i 

lejonin nxënëset të mbanin shami në shkolla. 

 

Grupet fetare thanë që autoritetet qeveritare nuk ndërmorën masa për të siguruar 

që komunat do t’i trajtonin njëlloj organizatat fetare në çështje pronësore, 

posaçërisht në lidhje me kisha e varreza. Në tetor, udhëheqësit e të gjitha 

bashkësive kryesore fetare kërkuan nga qeveria të ofronte hapësirë të 

mjaftueshme për varreza të reja për të gjitha grupet fetare dhe të kujdesej për 

varrezat ekzistuese që ishin në gjendje të keqe. 

 

Protestantët thanë se përjetuan diskriminim të vazhdueshëm e afatgjatë 

institucional nga qeveria qendrore e komunale duke mos marrë leje për t’i 

themeluar varrezat e tyre apo për të ndërtuar kisha të reja ndokund në vend. 

Protestantët thanë se komunat rregullisht i shpërfillnin kërkesat e tyre për 

hapësirë të dedikuar për varreza. Ata thanë që në Prishtinë e Gjakovë kjo 

rezultoi që imamët t’i kryenin shërbimet e varrimit për protestantë në varrezat 

komunale të kontrolluara nga myslimanët dhe të kërkonin pagesë për shërbime 

të tilla. BIK-u mohoi që jomyslimanët ishin të detyruar të kishin ceremoni 

myslimane apo imamë myslimanë në varrimet e tyre ose që kishin kërkuar 

ndonjëherë pagesa nga jomyslimanët. Bashkësia protestante theksoi se 14 

komuna i paguan imamët e BIK-ut për ta kryer shërbesën në varrime edhe pse 

nuk kishte statut që lejonte pagesa të tilla. 

 

Një debat publik i organizuar nga autoritetet e komunës së Prishtinës në tetor 

nuk e zgjidhi kërkesën e protestantëve për hapësirë të dedikuar brenda varrezave 

të qytetit. 

 

Përfaqësues të Kishës Ungjillore Mesia në Prishtinës thanë që autoritetet 

komunale nga Vetëvendosje refuzuan të lëshonin leje për ndërtimin e një 

shtëpie të adhurimit përkundër punës së kishës me inxhinierët komunalë për të 

siguruar që prona dhe planet i përmbushnin kërkesat ligjore. 

 

Më 1 maj, Kryeministri Thaçi lëshoi një deklaratë duke e quajtur Kishën e 

papërfunduar të Krishtit Shpëtimtar, që ndodhet afër Universitetit të Prishtinës, 

“monument i Millosheviqit” si referim për ish-diktatorin serb. Më 21 prill, 

ministri i Mjedisit dhe Planifikimit Hapësinor, Dardan Gashi, sugjeroi që kisha 

do të mund të rrënohej pasi ishte “objekt i paligjshëm”. Dioqeza e Rashkë-

Prizrenit i kritikoi të dy deklaratat. Disa akademikë shqiptarë dhe vëzhgues 

propozuan që kisha të kthehej në muze të “Holokaustit kundër shqiptarëve të 

Kosovës”. 

 

Autoritetet e komunës së Deçanit dhe përfaqësues të Agjencisë Kosovare të 

Privatizimit vazhduan ankesën e tyre kundër një aktgjykimi me të cilin 

mbështetej pronësia ligjore e Manastirit të Deçanit për ngastrat e kontestuara të 

tokës bujqësore. Zyrtarë të KOS-it kërkuan dialog me zyrtarë qeveritarë e lokalë 

për ta zgjidhur këtë çështje, sepse ata theksuan se e konsideronin tokën 

bujqësore vendimtare për pavarësinë ekonomike dhe sigurinë e ardhshme të 

manastirit. Gjykata nuk lëshoi asnjë aktvendim për këtë ankesë deri në fund të 

vitit. 

 

KZM ndihmoi të sigurohej që Ligji mbi qendrën historike të Prizrenit zbatohej, 

duke i lejuar KOS-it ta regjistronte tokën e vet. KZM ndihmoi një kompromis 

për të lejuar që një ndërtesë e ndërtuar në mënyrë të paligjshme në ZVM në 

Fushë Kosovë të shërbente si depo. Në rastin e tokës që i ishte eksproprijuar 

manastirit të Zoçishtës nga komuna e Rahovecit, KZM lehtësoi një marrëveshje 

sipas të cilës qeveria dhe komuna do ta financonin një mur të ri për manastirin. 

Më 23 shtator, nënkryetari i Skenderajt, Fadil Nura, e vizitoi manastirin e 

Deviqit për ta hapur një rrugë të re deri në manastir; kjo ishte vizita e parë e një 

zyrtari të komunës në manastir. 

Në prill, MMPH nxori një udhëzim administrativ për ta udhëzuar komunën e 

Rahovecit që ta zbatonte Ligjin e vitit 2012 për Hoçën e Madhe për t’i mbrojtur 

13 kishat mesjetare të KOS-it në këtë fshat. Këshilli që kërkohej me ligj për t’i 

mbrojtur këto kisha nuk u formua deri në fund të vitit. 

 

Më 24 prill, Gjykata Themelore e Prishtinës nxori një vendim në favor të 

Xhabir Hamitit, duke theksuar se largimi i tij nga posti i dekanit të Fakultetit të 

Fesë Islame (FFI) nga zyrtarë të universitetit në vitin 2010 kishte qenë i 

paligjshëm. Hamiti tha se ishte larguar për shkak se kishte kritikuar ndërhyrjen 

e BIK-ut në FFI. Gjykata nuk ofroi asnjë mjet juridik dhe as specifikoi nëse 

Hamiti do të rikthehej në post. 

 

Qeveria financoi edukimin islam në medresetë e BIK-ut në Prishtinë, Prizren 

dhe Gjilan. Asnjë organizatë tjetër fetare nuk mori mjete financiare nga qeveria 

për edukim fetar. 

 

Serbët e Kosovës e vijonin mësimin në shkolla publike që punonin me program 

mësimor të hartuar nga qeveria e Serbisë, por të koordinuar me Ministrinë e 

Arsimit të Kosovës, që përfshinte opsionin e edukatës fetare apo qytetare me 

udhëzime në gjuhën serbe. Shumica e serbëve të Kosovës zgjodhën të pranonin 

edukatën fetare ortodokse serbe. Serbia i financonte pagat e mësimdhënësve në 

shkollat në gjuhën serbe, për instruktorët akademikë dhe fetarë. Qeveria e 

Kosovës i plotësoi pagat e disa mësimdhënësve në shkollat në gjuhën serbe. 

 

PK mbylli 14 shoqata bamirëse islame gjatë vitit sipas udhëzimeve nga 

Ministria e Administratës Publike. Në shoqatat bamirëse të mbyllura 

përfshiheshin organizatat si Asociacioni për kulturë, edukim dhe arsim, dhe Al-

Waqf al Islami. Këto organizata gjoja mbështetnin ekstremizmin dhe 

inkurajonin myslimanët të udhëtonin në Siri dhe Irak për të luftuar për milici. 

 

Një numër i grupeve fetare e kritikuan regjistrimin e përgjithshëm si 

jopërfaqësues. KOS-i citoi mungesën e përfshirjes së banorëve ortodoksë serbë 

në veri, të cilët e kishin bojkotuar regjistrimin e përgjithshëm. Kisha protestante 

theksoi se anëtarët e saj ishin të nën-numëruar për shkak se regjistruesit 

automatikisht i klasifikonin qytetarët protestantë si myslimanë pa kërkuar 

përgjigje eksplicite nga ta apo, në disa raste, përkundër kundërshtimeve të tyre. 

 

Presidentja Jahjaga, Kryeministri Thaçi dhe udhëheqës të opozitës e dënuan 

incidentin e 13 tetorit, ku persona të panjohur vizatuan me ngjyrë grafite anti-

krishtere dhe anti-serbe në manastirin e Deçanit, që gjithashtu e lartësoi Shtetin 

Islamik të Irakut dhe Levantit, Armatën Kombëtare Shqiptare dhe Ushtrinë 

Çlirimtare të Kosovës. Pas incidentit, zëvendëskryeministri Sllobodan Petroviq, 

kryetari i Deçanit Rasim Selmanaj, komandanti i KFOR-it gjeneralmajor 

Francesco Figliuolo, dhe komandanti rajonal i PK-së e vizituan manastirin për 

ta dënuar vandalizmin dhe koordinuar hetimin. Më 16 tetor, ministri i Punëve të 

Brendshme, Bajram Rexhepi, tha se nuk mund ta përjashtonte mundësinë që 

grafitet ishin ngjyrosur nga murgët e KOS-it ose ushtarët e KFOR-it. KOS-i 

protestoi ndaj deklaratës së ministrit dhe shprehu shqetësim që autoritetet nuk 

ishin duke e marrë me seriozitet hetimin. BIK-u e dënoi vandalizmin si të 

papranueshëm. Më 21 tetor, kryetari i BIK-ut, imami Sabri Bajgora, u takua me 

kryemurgun e manastirit, atin Sava Janjiq, dhe tha se vandalizmi ishte i 

dëmshëm për tolerancën etnike. KFOR-i vazhdoi të ofronte siguri në manastir. 

 

Njësia e PK-së për mbrojtje të specializuar të objekteve të trashëgimisë 

kulturore e fetare ofroi siguri 24-orëshe në 28 objekte anembanë vendit për të 

siguruar funksionim të këtyre institucioneve. Përkundër kësaj mbështetjeje, 

vjedhjet dhe vandalizmi në objektet e KOS-it vazhduan. 

 

Si pjesë e programit të vet Interfaith Kosova, qeveria ndërmori një sërë nismash 

për ta mbështetur tolerancën fetare. Ueb sajti Interfaith Kosova mbështeste 

dialogun e shtuar ndërmjet bashkësive fetare, shoqërisë civile dhe publikut. Në 

tetor, ueb sajti u thye nga hakerët dhe shërbimet e tij u bllokuan për disa javë, 

por më vonë u restaurua. 

 

Qeveria organizoi konferencën e dytë vjetore ndërfetare më 26 maj në Prizren, e 

cila i tuboi udhëheqësit fetarë nga të pesë grupet kryesore fetare të vendit për ta 

shtuar dialogun ndërfetar dhe respektin e ndërsjellë. Presidentja Jahjaga dhe 

myftiu Tërnava mbështetën tolerancën. Ati Sava Janjiq i falënderoi zyrtarët e 

komunës së Prizrenit për mbrojtjen e shkollës lokale të KOS-it për priftërinj, 

por tha që pak anëtarë të KOS-it ndiheshin të sigurt për t’u kthyer në rajon. 

Ministri i Jashtëm Enver Hoxhaj bëri të ditur që Kosova do ta hapte një qendër 

të dialogut ndërfetar në Prizren si pjesë e përpjekjeve të saj për ta 

institucionalizuar tolerancën fetare. 

 

Seksioni III. Statusi i respektit shoqëror për lirinë fetare 

 

Pati raste të dhunës mbi baza fetare, të ndërhyrjes në pelegrinazhe fetare, të 

fjalimit urrejtës dhe vandalizmit. Pasi feja dhe përkatësia etnike shpesh janë të 

lidhura ngushtë, kategorizimi i shumë incidenteve si incidente të bazuara në 

identitet fetar është i vështirë. 

 

Në fund të gushtit dhe në fillim të shtatorit, imami Zuhdi Hajzeraj i Xhamisë 

Fahtali në Pejë pranoi disa kërcënime me vdekje dhe gjoja ishte bërë një 

përpjekje për ta shkelur atë me veturë. Hajzeraj kishte bërë deklarata kritike për 

një imam fundamentalist. PK-ja intervistoi një numër të personave të dyshuar, 

por asnjë akuzë nuk u ngrit. Hajzeraj ia atribuoi rritjen e ekstremizmit fetar në 

vend financimit nga fundamentalistët në vendet arabe. 

 

Disa qindra protestues shqiptarë gjuajtën me gurë dhe u përpoqën t’i pengonin 

dy autobusë me pelegrinë serbë ortodoksë, përfshirë PZHBV-të, për të marrë 

pjesë në meshën e krishtlindjeve ortodokse më 7 janar, në kishën e Zonjës së 

Bekuar në Gjakovë. Pelegrinët qenë në gjendje të merrnin pjesë në shërbime 

gjetiu. Një prani e madhe e PK-së i mundësoi priftit të KOS-it ta mbante 

liturgjinë. Gjashtë protestues u arrestuan për prishje të rendit dhe qetësisë 

publike. Tri raste iu dërguan prokurorëve, ndërsa dy raste u dërguan në gjykatë 

themelore për masa të mëtejme dhe PK-ja e mbylli një rast për shkak të 

mungesës së provave të krimit. 

 

Më 28 gusht, rreth 400 protestues shqiptarë që valëvitnin flamuj shqiptarë 

bllokuan autobusët nga Serbia që bartnin pelegrinë serbë dhe PZHBV për të 

mos shkuar në kishën ortodokse në fshatin Mushtisht në komunën e Suharekës. 

Pelegrinët kishin kërkuar leje për të kremtuar festën e Zonjës në kishën e fshatit. 

Pas një ngecjeje prej dy orësh, me ç’rast disa protestues gjuajtën me gurë 

pelegrinët, PK-ja nuk arriti ta zhbllokonte rrugën. Pelegrinët morën pjesë në 

shërbimet kishtare gjetiu. Disa policë të PK-së u lënduan gjersa i mbronin 

pelegrinët. PK-ja arrestoi një numër të vogël të protestuesve që përpiqeshin t’i 

pengonin shërbimet kishtare. PK-ja më herët ua kishte mohuar kërkesën 

pelegrinëve për ta vizituar Gjakovën për shkake të sigurisë. 

 

Më 13 tetor, pas ndërprerjes së ndeshjes të futbollit, të kapluar nga dhuna, mes 

ekipeve të kombëtareve të Shqipërisë dhe Serbisë në Serbi, dhuna u përhap në 

Kosovë. Shqiptarët gjuajtën me gurë një famulli të KOS-it në Rahovec, duke ia 

thyer disa dritare. Autorët gjithashtu vendosën një flamur shqiptar në mur 

matanë famullisë. Të njëjtën mbrëmje, shqiptarët e Kosovës hoqën një flamur 

serb nga një kishë ortodokse serbe në afërsi. PK-ja iu përgjigj këtyre incidenteve 

por nuk arrestoi askënd. 

 

Më 22 shtator, një shqiptar i fyeu dhe kërcënoi disa murgesha të KOS-it në 

patriarkalen e Pejës. PK-ja arrestoi personin, i cili e sulmoi edhe një polic që e 

ruante patriarkalen. 

 

Bashkësia e Tarikateve të Kosovës, një organizatë ombrellë e urdhrit Sufi që 

praktikon traditat Sunni, Alevi dhe Shia, shprehu brenga për një video në 

internet në të cilën imami i BIK-ut Shefqet Krasniqi portretizonte shejhët e 

tarikatit, të cilët janë udhëheqës spiritualë të Sufit, si të shenjtë të 

vetëproklamuar. Krasniqi tha se tarikatet që luteshin në teqe, ndërtesa 

tradicionale fetare të tarikatit, e kishin “lëshuar rrugën e zotit”. 

Më 14 gusht, mediat raportuan se myftiu Naim Tërnava dhe BIK-u demonstruan 

mungesë të transparencës dhe llogaridhënies ndaj besimtarëve duke i emëruar 

disa imamë, dhe pa i larguar imamët e tjerë që nuk i respektonin doktrinat dhe 

traditat fetare të BIK-ut. Më 1 shtator, mediat raportuan se myftiu Tërnava 

kishte përsëritur thirrjet e BIK-ut kundër ekstremizmit. 

 

Udhëheqës të grupeve të ndryshme fetare raportuan për marrëdhënie 

përgjithësisht të mira me njëri-tjetrin dhe morën pjesë në diskutime e nisma të 

shumta ndërfetare. 

 

KOS-i shprehu shqetësim rreth projektligjit për trashëgimi kulturore, duke 

theksuar se ai do ta anulonte autonominë e KOS-it siç garantohet me disa ligje. 

KOS-i tha se ky projektligj do ta përjashtonte atë për të vendosur në mënyrë të 

pavarur për restaurimin dhe rinovimin e pronës së saj të paluajtshme dhe 

potencialisht do t’i shkualifikonte ekspertët e KOS-it nga mbrojtja e 

trashëgimisë kulturore të kishës. 

 

Gjatë këtij viti, PK-ja regjistroi 53 incidente të uzurpimit të pronës, vjedhjes dhe 

dëmtimit të objekteve të KOS-it, kryesisht vandalizim apo vjedhje të objekteve 

të metalta që më vonë shitej për hekurishte 

 

Protestantët raportuan për rritje të akteve të vandalizmit kundër kishave dhe 

pronës së kishës, përfshirë përdhosjet, në prill dhe në qershor, të kishës Rruga e 

Shpëtimit në fshatin Rugovë në komunën e Gjakovës. 

 

Bashkësia e Tarikateve të Kosovës raportoi për vandalizim të varrit të një 

shenjtori Sufi në fshatin Dazhnicë në komunën e Kamenicës, me grafit, ku 

thuhej “ferr për dervishët”, “mëkatarë”, dhe “jobesimtarë”. Rasti u paraqit në 

PK por nuk kishte asnjë të arrestuar. 

 

Më 27 shkurt, persona të panjohur vandalizuan kishën ortodokse serbe të Zonjës 

së Bekuar në Gjakovë me grafit, duke proklamuar që “serbi i vetëm i mirë është 

serbi i vdekur”. 

 

Statuja e Nënës Terezë në Mitrovicën jugore u rrëzua gjatë mbrëmjes së 18 

janarit. PK-ja nuk mund të përcaktonte nëse ky ishte akt i vandalizmit apo 

aksident. 12 orë pas rinovimit të saj nga autoritetet komunale, ajo përsëri u gjet 

në tokë. Pas këtyre incidenteve, i ashtuquajturi “Forumi i të rinjve myslimanë” 

tha se ishte “i kënaqur” dhe “lutej që të gjitha statujat e saj të rrëzoheshin”. 

Seksioni IV. Politika e Qeverisë Amerikane 

 

Përfaqësues të Ambasadës shpesh u takuan me zyrtarë qeveritarë për ta nxitur 

miratimin e legjislacionit që do të lejonte regjistrimin e institucioneve fetare dhe 

për ta mbështetur zbatimin e plotë të ligjit mbi ZVM-të. Zyrtarët e Ambasadës 

nxitën dialogun e shtuar ndërmjet anëtarëve shqiptarë të qeverisë e shoqërisë 

civile me anëtarët e KOS-it. Ambasada mbështeti përpjekjet për zgjidhjen e 

kontestit pronësor në të cilin përfshiheshin Manastiri i Deçanit dhe grupe lokale, 

dhe diskutoi çështjet pronësore të grupeve të tjera fetare me zyrtarë të qeverisë 

në së paku pesë raste të veçanta. 

 

Zyrtarë të Ambasadës rregullisht diskutuan tolerancën fetare me udhëheqës të 

KOS-it, si dhe me bashkësinë myslimane, katolike, protestante dhe hebraike. 

Ambasada shtroi iftar me disa imamë të BIK-ut ku zyrtarë të Ambasadës 

përsëritën zotimin e fortë të qeverisë amerikane për liri fetare në vend. 

 

Imamët e BIK-ut diskutuan diversitetin e pikëpamjeve për reformimin e BIK-ut 

dhe hapat për t’iu kundërvënë ekstremizmit të dhunshëm. 

 

Më 27 maj, një zyrtar i Departamentit të Shtetit mbajti një prezantim mbi 

rëndësinë e mësimdhënies së tolerancës fetare për fëmijë në konferencën 

Interfaith Kosova, të sponsorizuar nga Ambasada. 

 

Ambasada u siguroi mjete financiare partnerëve që përfunduan punën 

restauruese në shtëpinë e famullisë dhe kishën e Shën Gjonit në Hoçë të Madhe 

dhe filluan punën për restaurimin e lehtësirave bujqësore të Shën Stefanit. 

Ambasada gjithashtu sponsorizoi performancën e një artisti amerikan, në lidhje 

me një studio lokale të artit, për ta tërhequr vëmendjen për trashëgiminë 

hebraike të Prishtinës. Në këtë performancë morën pjesë zyrtarë të nivelit të 

lartë, përfshirë Presidenten e Kosovës Jahjaga. 


